
L Al-Nahl : 122.

Muslimin dan muslimat yang dirahmati Allah SWT,

Saya berpesan kepada diri saya dan jemaah sekalian, marilah kita
bertakwa kepada Allah SWT dengan sebenar-benar takwa dengan
melaksanakan segala perintah-Nya, dan meninggalkan segala larangan-Nya.
Semoga dengan ketakwaan dan keimanan yang sebenar-benarnya akan

memberikan kejayaan kepada kita di dunia dan di akhirat.

Pada pagi hari yang mulia ini, khatib akan membicarakan khutbah
Iduladha yang bertajuk “IDULADHA SUATU PENGORBANAN.”

Muslimin dan muslimat yang dirahmati Allah SWT,

Pada 10 Zulhijjah umat Islam di seluruh dunia merayakan Iduladha
dengan melaksanakan solat sunat Iduladha dan ibadah korban serta
menghiasi hari raya dengan tasbih, tahmid, takbir dan tahlil sebagai tanda
syukur kepada Allah SWT. Semuanya bergembira menyambut Iduladha
dengan saling mengunjungi serta berpakaian baru dan cantik.

2 ali-Imran : 102.




dilupakan golongan yang tidak dapat menyambut hari yang mulia ini kerana

Di samping kita menikmati berbagai juadah yang disediakan, janganlah

keuzuran atau hidup miskin serta melarat. Kunjungilah dan hulurkanlah
bantuan kepada mereka. Eratkan ukhuwah Islamiyyah dengan mengunjungi
kaum kerabat, sanak saudara, jiran tetangga dan sahabat handai. Janganlah
kita cemari hari raya ini dengan perkara maksiat dan dosa, sebaliknya

hiasilah dengan kebaikan dan amalan kebajikan.

Iduladha yang kita rayakan setiap tahun pasti mengingatkan kita kepada
pengorbanan Nabi Ibrahim Alaihissalam dan juga korban dua orang anak
Nabi Adam Alaihissalam iaitu Habil dan Qabil.

Korban Habil diterima oleh Allah SWT kerana keikhlasan hati dan
ketakwaannya kepada Allah SWT dengan mengorbankan kibas yang paling
elok dan gemuk. Manakala korban Qabil ditolak kerana dia mengorbankan

hartanya yang paling buruk.

Firman Allah SWT dalam surah al-Hajj ayat 37:

“Daging dan darah binatang korban atau hadiah itu tidak sekali-kali akan

sampai kepada Allah, tetapi yang sampai kepada-Nya ialah amal yang ikhlas

yang berdasarkan takwa dari kamu.”

Muslimin dan Muslimat yang berbahagia,

Nabi Ibrahim Alaihissalam telah melakukan pengorbanan yang besar, dia

sentiasa bersyukur di atas nikmat yang diberikan kepadanya, maka Allah

SWT kurniakan kepadanya kebaikan di dunia dan di akhirat sepertimana
firman Allah dalam surah Al-Nahl ayat 122 yang dibacakan di awal khutbah

tadi yang bermaksud:

‘Dan Kami telah memberikan kepadanya kebaikan di dunia dan

sesungguhnya dia pada hari akhirat adalah dari orang-orang yang soleh.”

Nabi Ibrahim Alaihissalam berpegang kuat dengan Akidah ketauhidan
kepada Allah sejak muda lagi. Sejarah menceritakan kisah beliau yang
menghancurkan berhala sembahan Namrud yang menyebabkannya dihukum
dengan cara dibakar tetapi diselamatkan oleh Allah SWT. Setelah tua, Nabi
Ibrahim Alaihissalam dikurniakan seorang anak bernama Ismail Alaihissalam
melalui isteri keduanya iaitu Siti Hajar, kegembiraannya itu tidaklah lama
kerana diuji oleh Allah SWT dengan memerintahkannya supaya menghantar
dan menempatkan Siti Hajar dan Ismail di lembah yang tandus lagi gersang.
Demi mentaati perintah Allah SWT, Nabi Ibrahim Alaihissalam rela
mengorbankan kasih sayangnya seperti yang disebutkan dalam surat Ibrahim
ayat 37:

Wahai Tuhan kami! Sesungguhnya aku telah menempatkan
sebahagian dari zuriat keturunanku di sebuah lembah (Tanah Suci Mekah)
yang tidak ada tanaman padanya, di sisi rumah-Mu yang diharamkan

mencerobohinya.”

Pengorbanan Siti Hajar juga amat besar, ditinggal suami tanpa manusia

lain kecuali Nabi Ismail yang masih kecil. Siti Hajar reda sepenuh jiwa dan




raganya berkorban demi mentaati perintah Allah SWT. Pada suatu hari Siti
Hajar kehabisan belakan air hingga tidak dapat menyusukan anaknya Ismail.
Oleh kerana risau keselamatan anaknya, dia sanggup bersusah-payah
berlari-lari berusaha mencari air antara bukit Safa dan Marwah sebanyak 7
kali. Kemudian Allah SWT mengurniakan pertolongan dengan menerbitkan

mata air berdekatan Kaabah yang dikenali sebagai telaga Zam Zam.

Muslimin muslimat yang berbahagia,

Pengorbanan Nabi lIbrahim Alaihissalam yang lebih besar ialah apabila
baginda diperintahkan oleh Allah SWT supaya menyembelih anak
kesayangannya, Nabi Ismail Alaihissalam. Lalu Nabi Ibrahim Alaihissalam
pun memberitahu anaknya akan perintah Allah SWT tersebut dan Nabi Ismail

Alaihissalam menerimanya dengan penuh ketaatan yang tidak berbelah bagi.

Semasa Nabi Ibrahim Alaihissalam dan Nabi Ismail Alaihissalam berjalan
menuju ketempat sembelihan, mereka diganggu oleh syaitan yang bertujuan
menghalang mereka daripada melaksanakan perintah Allah SWT itu. Untuk
mengusir syaitan yang mengganggu, Nabi Ibrahim Alaihissalam pun
melemparinya dengan batu yang kemudian peristiwa ini diabadikan dalam
ibadah haji, yakni melontar jamrah. Pengorbanan kedua-duanya itu lantas
dibalas dan diganti oleh Allah SWT dengan binatang sembelihan yang besar.
Firman Allah SWT dalam surat Al-Saffat ayat 107:

‘Dan Kami tebus anaknya itu dengan seekor binatang sembelihan yang

besar.”

Hadirin dan hadirat yang dimuliakan,

Mulai 10 Zulhijjah (hari ini) selepas solat sunat Iduladha hingga 13
Zulhijjah sebelum terbenam matahari, umat Islam disunatkan mengorbankan
sedikit harta untuk melaksanakan ibadah korban sepertimana firman Allah

SWT dalam surah al-kauthar ayat 2:

“Oleh itu, kerjakanlah sembahyang kerana Tuhanmu semata-mata, dan

sembelihlah korban (sebagai bersyukur).”

Daging korban hendaklah disedekahkan kepada fakir dan miskin di
tempat tersebut. Tujuannya untuk mengukuhkan ukhuwah Islamiyyah.
Marilah kita melaksanakan ibadah korban yang merupakan amalan yang
sangat dicintai oleh Allah SWT, sepertimana hadis yang diriwayatkan oleh

Aisyah Radiallahuanha bahawa Rasulullah SAW bersabda yang bermaksud:

“Tidak ada amalan yang dilakukan oleh anak Adam (manusia) pada hari
Nahr (Iduladha) yang lebih dicintai oleh Allah selain daripada mengalirkan
darah (menyembelih korban). Kerana sesungguhnya ia (binatang korban) itu
akan datang pada hari kiamat dengan tanduknya, bulunya, dan kukunya. Dan
sesungguhnya darah binatang korban itu akan sampai kepada (reda) Allah
sebelum titisan darah tersebut jatuh ke bumi, maka bersihkanlah jiwa kamu
dengan berkorban.

(Riwayat al-Tirmizi).

Hadirin dan hadirat yang dimuliakan,
Ibadah haji juga perlukan pengorbanan, mengorbankan harta puluhan
ribu ringgit sebagai perbelanjaan perjalanan, penginapan, bayaran dam dan

sebagainya. Apa yang kita belanjakan itu akan diberi ganjaran oleh Allah
SWT.

Abu Hurairah Radiallahuanhu meriwayatkan bahawa Rasulullah SAW

bersabda:

2?,0 ﬁi},., 5% _ o1 s }o’o 5,0
L] e A Gud 5! &=l
“Dan haji Mabrur tidak ada balasannya melainkan syurga”
(Riwayat al-Bukhari).

Muslimin dan muslimat yang dirahmati Allah SWT,

Bagi mengakhiri khutbah pada pagi yang mulia ini, marilah kita hayati

dan ambil pengajaran daripada perkara-perkara berikut:

1. Ketaatan kedua ibu bapa kepada Allah Taala adalah jaminan
ketaatan anak kepada ibu bapanya.

2. Umat Islam hendaklah mengambil pengajaran daripada
pengorbanan Nabi Ibrahim Alaihissalam dalam mentaati perintah Allah SWT.

3. Berjihad pada jalan Allah dengan mengorbankan harta benda dan
jiwa raga dengan tulus ikhlas akan dikurniakan ganjaran syurga Oleh Allah
SWT .

“(Sesungguhnya) orang-orang yang beriman dan berhijrah serta berjihad
pada jalan Allah dengan harta benda dan jiwa mereka adalah lebih besar dan

tinggi darjatnya di sisi Allah. Mereka itulah orang yang memperolehi
kemenangan.”

(Al-Taubah : 20).

Muslimin-Muslimat yang di rahmati Allah sekalian,

Marilah sama-sama kita bertakwa kepada Allah SWT dengan melakukan
ketaatan kepada-Nya dan menjauhkan diri daripada perbuatan keji dan

